
სახელმძღვანელო
ფაილური სისტემის კატალოგის წარმოების შესახებ პერსონალურ მონაცემთა დაცვის ინსპექტორისათვის შეტყობინების ფორმის შევსებისას

წინამდებარე დოკუმენტი წარმოადგენს სახელმძღვანელოს, რომელიც გამოიყენება „პერსონალურ მონაცემთა დაცვის შესახებ“ საქართველოს კანონის მე-20 მუხლის შესაბამისად ფაილური სისტემის კატალოგის წარმოების შესახებ ინსპექტორისათვის შეტყობინების ფორმის შევსებისას.
შეტყობინების ფორმის შევსების წესი  
1. ფაილური სისტემის სახელწოდება
შეტყობინების ამ პუნქტში უნდა მიეთითოს მონაცემთა დამმუშავებლის მიერ წარმოებული ფაილური სისტემის კატალოგის სრული და შემოკლებული დასახელება, ასეთის არსებობის შემთხვევაში. 
2. მონაცემთა დამმუშავებლისა და უფლებამოსილი პირის დასახელება, მისამართი, მონაცემთა შენახვის ან/და დამუშავების ადგილი
შეტყობინების ამ პუნქტში უნდა მიეთითოს:
· ფიზიკური პირის შემთხვევაში - სახელი,  გვარი, პირადი ნომერი, რეგისტრაციის და ფაქტობრივი  მისამართები. 
· კერძო სამართლის იურიდიული პირის შემთხვევაში - მეწარმეთა და არასამეწარმეო (არაკომერციული) იურიდიულ პირთა რეესტრის ამონაწერის შესაბამისად იურიდიული პირის ორგანიზაციულ-სამართლებრივი ფორმა, სრული დასახელება, საიდენტიფიკაციო ნომერი,  რეგისტრაციის და ფაქტობრივი  მისამართები. 
· საჯარო სამართლის იურიდიული პირის ან ადმინისტრაციული ორგანოს შემთხვევაში - უწყების სრული სახელწოდება, საიდენტიფიკაციო ნომერი, რეგისტრაციის და ფაქტობრივი  მისამართები.
· მონაცემთა შენახვის ან/და დამუშავების ადგილის შესახებ დეტალური ინფორმაცია. 
3. მონაცემთა დამუშავების სამართლებრივი საფუძველი
შეტყობინების ამ პუნქტში უნდა მიეთითოს მონაცემთა დამუშავების კანონით განსაზღვრულ სამართლებრივ  საფუძველთაგან  ერთ-ერთი მაინც,  კერძოდ:
· მონაცემთა სუბიექტის თანხმობა. მონაცემთა განსაზღვრული მიზნით დამუშავებაზე თანხმობის გამოხატვა შესაძლებელია როგორც წერილობითი, ისე ზეპირი ფორმით, სატელეკომუნიკაციო ან სხვა საშუალების გამოყენებით. ამასთან, თანხმობა უნდა იყოს ნებაყოფლობითი და მკაფიო, რათა შესაძლებელი გახდეს მონაცემთა სუბიექტის ნების დადგენა. მაგალითად, მონაცემთა დამმუშავებელსა და მონაცემთა სუბიექტს შორის დადებული ხელშეკრულება, რომელიც ითვალისწინებს მომსახურების გაწევის მიზნით  სუბიექტის შესახებ არსებული ინფორმაციის დამუშავებას. ზეპირი თანხმობა გამოიყენება იმ შემთხვევაში, როცა  ურთიერთობის შინაარსი და სუბიექტის მიერ სატელეკომუნიკაციო საშუალებების გამოყენება ან სხვა ქმედება ნათლად მიუთითებს სუბიექტის ნებაზე და შესაბამისად, არ დგას  მონაცემთა დამუშავებაზე წერილობითი ფორმით თანხმობის გამოხატვის საჭიროება. 
· მონაცემთა დამუშავების კანონით გათვალისწინებული საფუძველი და დამმუშავებლის მიერ  კანონმდებლობით დაკისრებული მოვალეობების შესრულება. მაგალითად, კანონი პირდაპირ ითვალისწინებს ბიომეტრული მონაცემების დამუშავებას პასპორტის გაცემისას ან ადმინისტრაციული ორგანოს მიერ ადმინისტრაციულ სამართალდარღვევათა ოქმის შედგენისას აუცილებელია   პერსონალურ მონაცემთა დამუშავება. 
· მონაცემთა დამუშავება ხორციელდება მონაცემთა სუბიექტის სასიცოცხლო ინტერესების დასაცავად. მაგალითად, სამედიცინო დაწესებულებაში გადაუდებელი მკურნალობის მიზნით პერსონალურ მონაცემთა დამუშავება, როდესაც მონაცემთა სუბიექტის ჯანმრთელობის მდგომარეობა არ იძლევა მონაცემთა დამუშავებაზე მისგან თანხმობის მოპოვების შესაძლებლობას.
· მონაცემთა დამუშავება ხორციელდება მონაცემთა დამმუშავებლის ან მესამე პირის კანონიერი ინტერესების დასაცავად, გარდა იმ შემთხვევისა, როდესაც არსებობს მონაცემთა სუბიექტის უფლებებისა და თავისუფლების აღმატებული ინტერესი. მაგალითად, მონაცემთა დამმუშავებელი ინახავს ვაკანტურ პოზიციაზე დასაქმების მსურველთა პერსონალურ მონაცემებს შერჩევის შედეგების გაპროტესტება/გასაჩივრების ვადის ამოწურვამდე.  
· კანონის თანახმად, მონაცემები საჯაროდ ხელმისაწვდომია ან მონაცემთა სუბიექტმა ისინი ხელმისაწვდომი გახადა. მაგალითად, სოციალური ქსელის საშუალებით   მონაცემთა სუბიექტმა საჯარო გახადა მისი ტელეფონი, სამუშაო ადგილი, ასაკი და სხვა. 
· [bookmark: _GoBack]მონაცემთა დამუშავება მნიშვნელოვანი საჯარო ინტერესის დასაცავად. მაგალითად, ეპიდემიის გავრცელების თავიდან აცილების მიზნით დაავადებათა კონტროლის ცენტრმა დაამუშავა საკარანტინო ზონაში მყოფი პირების პერსონალური მონაცემები.
· მონაცემთა დამუშავება მონაცემთა სუბიექტის განცხადების განსახილველად, მისთვის მომსახურების გასაწევად. მაგალითად, მოქალაქემ სოციალური დახმარების მისაღებად მიმართა სოციალური მომსახურების სააგენტოს, რომელსაც, თავის მხრივ,  მოქალაქის განცხადების განხილვის პროცესში ესაჭიროება განმცხადებლის პერსონალური მონაცემების გადამოწმება სხვა ადმინისტრაციული ორგანოს მონაცემთა ბაზაში. 
განსაკუთრებული კატეგორიის მონაცემთა (მონაცემი, რომელიც დაკავშირებულია პირის რასობრივ ან ეთნიკურ კუთვნილებასთან, პოლიტიკურ შეხედულებებთან, რელიგიურ ან ფილოსოფიურ მრწამსთან, პროფესიული ორგანიზაციის წევრობასთან, ჯანმრთელობის მდგომარეობასთან, სქესობრივ ცხოვრებასთან ან ნასამართლეობასთან, ასევე ბიომეტრული მონაცემი, რომლითაც შესაძლებელია პირის იდენტიფიცირება ზემოაღნიშნული ნიშნებით) დამუშავება აკრძალულია, გარდა კანონით პირდაპირ გათვალისწინებული შემთხვევებისა, კერძოდ: 
· მონაცემთა სუბიექტმა გამოხატა წერილობითი თანხმობა განსაკუთრებული კატეგორიის მონაცემთა დამუშავებაზე; 
· მონაცემთა სუბიექტმა საჯარო გახადა მის შესახებ მონაცემები მათი გამოყენების აშკარა აკრძალვის გარეშე; 
· მონაცემთა დამუშავება აუცილებელია მონაცემთა დამმუშავებლის მიერ შრომითი ვალდებულების შესრულებისათვის ან მასთან დაკავშირებული უფლების განხორციელებისათვის;
· მონაცემთა დამუშავება აუცილებელია მონაცემთა სუბიექტის ან მესამე პირის სასიცოცხლო ინტერესების დასაცავად და მონაცემთა სუბიექტს ფიზიკურად ან სამართლებრივად უნარი არა აქვს, განაცხადოს თანხმობა მონაცემთა დამუშავებაზე;
· მონაცემთა დამუშავებაზე ხორციელდება საზოგადოებრივი ჯანმრთელობის დაცვის, ჯანმრთელობის დაცვის დაწესებულების (მუშაკის) მიერ ფიზიკური პირის ჯანმრთელობის დაცვის მიზნებისათვის, აგრეთვე თუ ეს აუცილებელია ჯანმრთელობის დაცვის სისტემის მართვისათვის ან ფუნქციონირებისათვის;
· მონაცემთა დამუშავება ხორციელდება ლეგიტიმური საქმიანობის განხორციელებისას პოლიტიკური, ფილოსოფიური, რელიგიური ან სავაჭრო გაერთიანების, ასოციაციის ან სხვა არაკომერციული ორგანიზაციის მიერ. ასეთ შემთხვევაში მონაცემთა დამუშავება შეიძლება დაკავშირებული იყოს მხოლოდ ამ ორგანიზაციის წევრებთან ან პირებთან, რომლებსაც მუდმივი კავშირი აქვთ ამ ორგანიზაციასთან. ამ  საფუძვლით მონაცემთა დამუშავების შემთხვევაში დაუშვებელია მონაცემთა მესამე პირისათვის გამჟღავნება მონაცემთა სუბიექტის თანხმობის გარეშე.

4. მონაცემთა სუბიექტის კატეგორია
შეტყობინების ამ პუნქტში უნდა მიეთითოს მონაცემთა სუბიექტის კატეგორიის განმსაზღვრელი ყველა გარემოება, მათ შორის, მონაცემთა დამმუშავებელსა და მონაცემთა სუბიექტს შორის არსებული ურთიერთობის სახე. მაგალითად, პაციენტი, კლიენტი, თანამშრომელი და ა. შ. 
5. მონაცემთა კატეგორია ფაილურ სისტემაში
შეტყობინების ამ პუნქტში  უნდა მიეთითოს, თუ რა სახის (მაგ. სახელი, გვარი, პირადი ნომერი, მისამართი, საბანკო ინფორმაცია და ა.შ.) პერსონალურ მონაცემთა დამუშავებას აქვს ადგილი.  
6. მონაცემთა დამუშავების მიზანი 
შეტყობინების ამ პუნქტში უნდა მიეთითოს, თუ რა მიზნით ხდება მონაცემთა დამუშავება. მონაცემთა დამუშავებას უნდა ჰქონდეს კონკრეტული და მკაფიოდ განსაზღვრული მიზანი.  შეტყობინების ამ პუნქტში არ უნდა ჩაიწეროს ზოგადი სახის მიზნები, როგორიცაა  მომსახურების ხარისხის გაუმჯობესება.  
7. მონაცემთა შენახვის ვადა 
შეტყობინების ამ პუნქტში უნდა მიეთითოს, თუ რა ვადით ხდება პერსონალური მონაცემების შემცველი ინფორმაციის შენახვა, ასევე კონკრეტული სამართლებრივი საფუძველი, ასეთის არსებობის შემთხვევაში. მაგალითად, შესაბამისი საკანონმდებლო ნორმა კონკრეტული ინფორმაციის შენახვის ვადის შესახებ. 
8. მონაცემთა სუბიექტის უფლების შეზღუდვის ფაქტი და საფუძვლები
შეტყობინების ამ პუნქტში უნდა მიეთითოს  მონაცემთა სუბიექტის უფლების შეზღუდვის ფაქტის,  რაოდენობისა და  სამართლებრივი საფუძვლის შესახებ. ამასთან, სავალდებულოა იმის მითითება, თუ  სუბიექტის რომელი უფლების   შეზღუდვას ჰქონდა ადგილი (მაგ: მის შესახებ არსებული  ინფორმაციის მიღების უფლება).
9. ფაილურ სისტემაში განთავსებულ მონაცემთა მიმღები  და მათი კატეგორიები
შეტყობინების ამ პუნქტში უნდა მიეთითოს იმ ფიზიკურ პირთა/ორგანიზაციათა  ვინაობა/დასახელება, პირადი/საიდენტიფიკაციო ნომერი, რეგისტრაციის და ფაქტობრივი მისამართები და კატეგორია, რომლებიც შესაბამისი საფუძვლების არსებობისას იღებენ პერსონალური მონაცემების შემცველ ინფორმაციას. მონაცემთა მიმღებნი შესაძლოა იყოფოდნენ საჯარო და კერძო სამართლის სუბიექტებად ან მათი დაყოფა ხორციელდებოდეს  სხვა კრიტერიუმის შესაბამისად. 
10. ინფორმაცია მონაცემთა სხვა სახელმწიფოსა და საერთაშორისო ორგანიზაციისთვის გადაცემის შესახებ და ასეთი გადაცემის სამართლებრივი საფუძველი
შეტყობინების ამ პუნქტში უნდა მიეთითოს სხვა სახელმწიფოსთვის, სხვა სახელმწიფოს იურისდიქციის ქვეშ მყოფი იურიდიული ან ფიზიკური პირისთვის ან საერთაშორისო ორგანიზაციისთვის  მონაცემთა გადაცემის ფაქტის და საფუძვლის შესახებ, ასეთის არსებობის შემთხვევაში.  
11. მონაცემთა უსაფრთხოების დაცვისთვის დადგენილი პროცედურის ზოგადი აღწერილობა 
შეტყობინების ამ პუნქტში უნდა მიეთითოს მონაცემთა დამუშავებისას ან/და გადაცემისას უსაფრთხოების უზრუნველყოფის მიზნით გატარებული ზომები. მაგალითად, მონაცემთა დამმუშავებლის შიდა ინფორმაციული უსაფრთხოების პოლიტიკა, მონაცემთა უსაფრთხოების სტანდარტები და პროცედურები, მონაცემთა დამუშავებისას გამოყენებული პროგრამული უზრუნველყოფა ან/და სხვა საშუალება. 
12. დოკუმენტების ჩამონათვალი
შეტყობინების ამ პუნქტში უნდა მიეთითოს კონკრეტული დოკუმენტების დასახელება და ფურცლების რაოდენობა ასეთის არსებობის შემთხვევაში.

